
     Արմինե ՍԻՄՈՆՅԱՆ   
Պայքար Ջավախքի դեմ` բոլոր ճակատներում
Փորձում են իրար դեմ հանել Թբիլիսիի ու Ջավախքի հայությանը
Ջավախահայության ճակատագրով մտահոգ «Նորավանք» գիտակրթական հիմնադրամը (ԳԿՀ) օրերս կլոր սեղան էր կազմակերպել` «Վերջին զարգացումները Ջավախքում. մարտահրավերներ և պատասխաններ» թեմայով: Հիմնադրամի տնօրեն Գագիկ Հարությունյանը համոզմունք հայտնելով, որ Հայաստանի իշխանությունները քաղաքական անհրաժեշտ կամք ունեն և պատրաստ են պաշտպանել Ջավախքի մեր հայրենակիցների իրավունքները` միաժամանակ արձանագրեց մի լուրջ բացթողում, այն է` տեղեկատվական դաշտի բացակայությունը. «Ողջ հայությունը Ջավախքի մասին պետք է լիարժեք տեղեկատվություն ստանա, մինչդեռ մեզ հասնում են ընդամենը կցկտուր հաղորդագրություններ, որոնք միշտ չէ, որ համապատասխանում են իրականությանը»: Քաղաքագետի համոզմամբ այսօր հրատապ խնդիր է դարձել միասնական տեղեկատվական ցանցի ստեղծումը: Իսկ մինչ այդ «Նորավանքի» բանիմաց փորձագետ-քաղաքագետները այցելություններով շարունակում են վրացահայության շրջանում իրականացնել իրենց հետազոտությունները (ի դեպ այս առումով «Նորավանքը» միակ կազմակերպությունն է)` հայ գիտական ու քաղաքական հանրությանը տրամադրելով բացառիկ և արժեքավոր տեղեկատվություն: 

Ձեռագիրը նույնն է` ինչպես Բաքվում 

Չնայած Հայաստանի իշխանությունների բոլոր քայլերին` նորմալ հարաբերություններ հաստատել Վրաստանի հետ, անկախացումից ի վեր այդ երկիրը սկսեց ակնհայտ ճնշումներ գործադրել մեր հանրապետության վրա` որպես խաղաթուղթ օգտագործելով տարանցիկ երկիր լինելու հանգամանքը: Այն ենթադրությունը, թե հայկական Ջավախքը կարող էր կապող օղակ դառնալ հայ-վրացական հարաբերություններում, իրականություն չդարձավ, և ամեն ինչ ընթացավ անցանկալի ուղղությամբ: Այսօր Ջավախքում վրաց իշխանությունների ձեռքով հրահրվող սադրիչ գործողությունները` ձերբակալություններ, հայկական մշակութային արժեքների հիմնահատակ ոչնչացում, լարվածության ստեղծման միտում ունեն` ջավախահայությանը դրդել սեփական իրավունքների պաշտպանությամբ պարտադրված քայլերի, ապա փորձել արդարացնել վրաց իշխանությունների ապօրինի գործողությունների ծավալումը հայկական երկրամասում: 

Պարզվում է` Վրաստանի իշխանությունների` վրացահայության դեմ պայքարը չի սահմանափակվում միայն հայտնի ճակատներով (հոգևոր-մշակութային, կրթալեզվական, սոցիալական, իրավական), հակահայկական քաղաքականության դրսևորումներից է նաև վրացահայության երկու հատվածների` ջավախահայության ու թիֆլիսահայության միասնականության պառակտումը: 

Տարիներ ի վեր վրաց իշխանությունների կողմից հնարավորն արվել ու արվում է` այդ երկու հատվածների միջև հակադիր, թշնամական տրամադրություններ սերմանելու, սեպ խրելու համար:

«Նորավանք» ԳԿՀ-ի փորձագետ, պատմական գիտությունների թեկնածու Թամարա Վարդանյանը թիֆլիսահայության շրջանում կատարած բացառիկ հետազոտությունների շնորհիվ պարզել է, որ ջավախահայության ու թիֆլիսահայության միջև սերմանված հակադրությունն այնքան խոր է, որ վերջինս լիովին անտեղյակ լինելով հիմնախնդրից (ինչը պայմանավորված է նաև նրանց քաղքենիական անտարբերությամբ), բոլոր հարցերում մեղադրում է միմիայն ջավախահայությանը: Ժամանակին ադրբեջանական քարոզչամեքենային ևս հաջողվել էր Բաքվի հայության շարքերում նման տրամադրություններ ներարկել արցախահայության նկատմամբ: 

Ցավալի իրավիճակ էր ստեղծվել` Բաքվի հայկական համայնքն իր դժբախտությունների հինական մեղավոր համարում էր ադրբեջանցիներից իր հայրենիքն ազատագրող արցախցուն, մոռանալով (գուցե և պարզապես տեղեկացված չլինելով), որ իր նկատմամբ ադրբեջանական հրոսակների իրականացրած վանդալիզմի պատճառները շատ ավելի խոր են, իսկ նպատակները` հեռահար... Ձեռագիրը նույնն է և Վրաստանում. այդ երկրի իշխանություններին ևս հաջողվել է սեպ խրել թիֆլիսահայության ու ջավախահայության միջև, ջլատել նրանց միասնականությունը, թիֆլիսահայերի հոգեբանության մեջ ներարկել վախի գործոնը, որ եթե ջավախցին պաշտպանի իր իրավունքները, բարձրաձայնի իշխանությունների անօրինությունների մասին` դա անհետևանք չի մնա թիֆլիսահայության համար: Թամարա Վարդանյանի տեղեկացմամբ թիֆլիսահայերի շրջանում կա այն անհանգստությունը, որ իրենք պատանդի կարգավիճակում են, և վտանգված է իրենց անվտանգությունը: Առաջնորդվելով այս տրամաբանությամբ` նրանք գերադասում են, որ «մեկընդմիշտ փակվի Ջավախքի խնդիրը, ջավախահայությունն էլ ինչ-որ կերպ «յոլա գնա»:

«Ջավախքի ճակատագրի հանդեպ թիֆլիսահայերի վերաբերմունքը պասսիվ անտարբերությունն է»,—գնահատում է փորձագետը, միաժամանակ ընդգծելով, որ նրանք առհասարակ անտարբեր են հայապահպանական բոլոր խնդիրների հանդեպ: «Ջավախքում իշխանությունների կազմակերպած վերջին ձերբակալությունների ժամանակ թիֆլիսահայությունը չկազմակերպեց գեթ մեկ բողոքի գործողություն: Վախեցավ ու լռեց»: 

Ազգի երկու հատվածների միջև հակասությունների սերմանումը, բնականաբար, հեշտացնում է օտարի քաղաքական մութ նպատակների իրականացումը` «Բաժանիր, որ տիրես» հայտնի սկզբունքով:

Կեղծ քարոզչության հետևանքները
Հայության երկու հատվածների փոխընկալումների խեղմանն ուղղված «զենքերից» մեկը փորձագետը համարում է վրաց իշխանությունների տարածած ապատեղեկատվությունը: Ինչպես երևում է` կեղծ ու ստահոդ տեղեկատվության տարածման խնդրում ևս վրացիները գրեթե ոչնչով չեն զիջում այդ գործում փորձված ադրբեջանցի եղբայրներին:

«Թիֆլիսահայությունը Ջավախքի մասին տեղեկատվություն ստանում է հիմնականում վրացական մամուլից, որը Ջավախքը ներակայացնում է որպես Վրաստանի համար խիստ վտանգավոր մի տարածք»: Այսինքն թիֆլիսահայ միջավայրում Ջավախքի հիմնախնդրի ընկալումն ակնհայտորեն աղճատված է: 

Փորձագետը ներկայացրեց թիֆլիսահայերի շրջանում կատարած հարցումներից մեկ-երկու գրառում, ուր զրուցակիցներից մեկն ասում է. «Ջավախահայերի համար ոչ մի նշանակություն չունի, թե մեզ հետ այստեղ`
Թիֆլիսում ինչ կկատարվի: Իրենց ի՜նչ կա, եթե իրենց վրա հարձակվեն` նկուղից ավտոմատը կհանեն, իսկ մենք ինչ հանենք` շշե՞ր»: Ակնհայտ է ապատեղեկատվության կնիքը, որով թիֆլիսահայության շրջանում տպավորություն է ստեղծվել, թե Ջավախքում հայությունը զինված է: Մեկ այլ թիֆլիսահայ էլ պատմել է. «Երբ Ջավախքում ցույցեր էին` մենք գնացինք: ԶԼՄ-ներն ասում են, թե այնտեղ մարդիկ զինված են ավտոմատներվ: Բայց գնացինք ու տեսանք, որ այդպես չէ»: Տարաբնույթ ապատեղեկատվություն է ներհոսում նաև Ջավախք. այստեղ էլ վրացական իշխանությունը փորձում է ջավախցու մեջ վախ ներարկել, թե` «ուր որ է կգան ՆԱՏՕ-ական և թուրքական զորքերն ու...»: 

Վրացական ԶԼՄ-ների ձեռքով թխվող այս տեղեկատվական խեղկատակությունը դարձյալ փաստում է այն մասին, թե վրացահայության դեմ ինչ սադրիչ քաղաքականություն են վարում Վրաստանի իշխանությունները:

Հայաբնակ Ջավախքը` կարևոր գործոն
Բայցևայնպես որքան էլ Վրաստանի իշխանություններն իրենց հակահայ հանցագործ քաղաքականությամբ փորձում են հայության երկու հատվածների միջև ատելություն ու թշնամանք սերմանել, միևնույն է` թիֆլիսահայ մտավորականության շրջանում թեպետ դանդաղ, բայց սկսում է տարածվել ու ամրապնդվել այն համոզմունքը, որ միայն հայաբնակ ու ամուր Ջավախքն է իրենց անվտանգության երաշխիքը: «Այս մոտեցման կողմնակիցները գիտակցում են, որ շնորհիվ ջավախահայության` պաշտոնական Թբիլիսին զգուշավոր մոտեցում ունի թիֆլիսահայության նկատմամբ»: 

Թ.Վարդանյանը հանգել է նաև այսպիսի մի հետևության, որ ջավախահայության գործոնն այսօր կարևոր դեր է խաղում ոչ միայն Վրաստանի ներքին, այլև արտաքին քաղաքականության մեջ: Այս խնդրին հետաքրքիր մեկնաբանություն է տալիս քաղաքագետ Արմեն Այվազյանը, նշելով, որ Ջավախքի հայաբնակ գործոնը, Հայաստանի շահերին նրա բնական հավատարմությունն ու ազգային արմատները Թիֆլիսին հետ են պահում Թուրքիայի ու Ադրբեջանի հետ արդեն ձևավորված ռազմավարական գործընկերության խորացումից: Իսկ այդ գործոնի բացակայության դեպքում վրացական քաղաքականությունը տարածաշրջանում կընդունի հակահայկական բացահայտ ուղղվածություն:
